
Sanzberro kontseilariak “El Plantío” meandroa bisitatu du berreskuratze lanak amaitu eta gero 

2007-2010 aldian, Ingurumeneko eta Landa Garapeneko Departamentuak 8,5 milioi euro inbertitu ditu Nafarroako ibaietan
Ostirala, 2010eko ekainaren 4a.  Begoña Sanzberro Iturriria Ingurumeneko eta Landa Garapeneko kontseilariak “El Plantío” meandroa bisitatu du gaur goizean Mañerun eta Mendigorrian, inguru hori berreskuratzeko proiektuaren ostean. Proiektu horretarako, Nafarroako Gobernuak 257.411 euroko ekarpena egin du. Bisita hori, bihar, ekainaren 5ean, Ingurumenaren Munduko Eguna ospatzeari lotuta dago. 

Ingurumeneko eta Landa Garapeneko Departamentuak Mañeru eta Mendigorria artean kokatutako Argako meandro honetan egindako lanak hiru fasetan garatu ziren 2009 eta 2010 bitartean. Xedea espazio hori ibai habitat moduan berreskuratzea zen (besteak beste, ur-ipurtatsa bertan bizi da), baita aisiarako eta fauna behatzeko inguru moduan ere. Izan ere, inguru horretako 24 hektareak nekazaritza aprobetxamenduetara bideratuta zeuden. 

Proiektua honela garatu da fase bakoitzean: diseinua, parte-hartzea eta betearazpena, Mendigorriako eta Mañeruko Udalekin lankidetzan. Honako hau ibai berreskuratzeak ingurumena eta ibaien dinamika hobetzeko erreminta moduan dituen abantailak jakinarazteko adibidea da. 

Proiektuaren garapena eta betearazpena
Proiektua garatu eta betearazteko, lehenengo eta behin, parte-hartze publikoaren prozesua egin zen Mañeru eta Mendigorria herrietan, proposamen teknikoei gizarte eragileen iradokizunak gehitzeko eta helburuak tokiko asmoekin bateratzeko. Lanen betearazpenak hiru fase izan ditu: lurrak mugitzea, landatzea eta azpiegiturak eta mantentzea eta jarraipena.

Lurrak mugitzeko fasean, lanek 129.916 euroko aurrekontua izan dute. Topografia naturalizatu da, antzinako laborantza sailei itxura irregularragoa emanez, nibelatuta zeuden eta. Antzinako ibilgutik hurbil bi putzu txiki jarri dira, landare-espezie exotikoak kendu dira eta bertan behera geratutako adarra Arga ibaiaren gaur egungo ibilguarekin lotu da berriro, bere garaian lurrez bete baitzen, sarbidea eta nekazaritza lanak errazteko. Lanen amaieratik, bi uholdek, 2009ko azaroaren 9an (633 m3/s eta T=2 urte) eta 2010eko urtarrilaren 15ean (782 m3/s eta T=4 urte), antzinako besoa eta meandroaren zati bat urez bete zuten. 

Bigarren faseak, landatzeak eta azpiegiturek, 127.495 euroko aurrekontua izan dute. Landareak landatu eta aisiaguneko informazio panelak eta altzariak jarri dira. Zortzi unada mota definitu dira, hektarea 1etik beherako azalera dutenak. Horietan, erriberako basoko espezieak daude. Proiektuak hartzen dituen 24 hektareatik %4 aisia erabilerarako prestatu da, eta horretarako hiri altzariak ezarri dira, besteak beste: informazio panelak, bankuak eta fauna behatzeko osagaiak. Fase honetako lanak dibulgaziorako eta ingurumen sentsibilizaziorako aprobetxatzeko, merenderoaren inguruan landatu eta apaintzeko fasean jendeak parte hartzeko jarduerak ere ezarri dira.

Amaitzeko, mantentze eta ingurumen-jarraipena Nafarroako Unibertsitate Publikoarekin lankidetzan garatuko da datozen 8 urte eta erdian. Planaren ondorioak etorkizuneko berreskuratze proiektuetarako eredu izango dira.

Nafarroako Gobernuak 8,5 milioi inbertitu ditu ibaietan
Ingurumeneko eta Landa Garapeneko Departamentuak, 2007-2010 aldian, Ur Zerbitzuaren bidez, 8.584.341 euro inbertitu ditu guztira ibaietan egindako jardunetan; 4.044.220 euro berezko 86 jardunetan eta 4.540.121 euro udalei lan hidraulikoak egiteko emandako diru-laguntzetan (kopuru osoaren %70). 

Hauek dira berezko jardunak, Nafarroa 2012 Planera bilduak: ibilguak garbitu eta egokitzea (30 proiektu), bazterrak babestea (19), drainatzea (12), presa txikiak iragazkortzea (9), ibaiak berreskuratzea (8), uholdeak prebenitzea (7) eta laguntza teknikorako proiektu bat.

Amaitzeko, gogoan izan behar da Ingurumenari buruzko Estatuko azken Txostenaren arabera, Nafarroako ingurumen-kalitatea zenbait parametroren arabera sailkatzen duena, ibai espazioei lotutako atalean balorazio positiboa lortu dela. Zehatz esanda, txostenaren arabera, Nafarroako ibai gehienek Uraren Zuzentarau Markoa gainditzen dute eta, gainera, Foru Komunitatea, Espainiaren barruan, hondakin ur gehien arazten dituen ingurua da: %97. Horrez gain, uraren kontsumoa moderatuagoa da, azken 4 urteetan %20 murriztu baita.

Oharra: prentsa-ohar honekin batera Nafarroako Gobernuak ibaien arloan egindako berezko jardunei eta udalei emandako diru-laguntzei buruzko eranskinak gehitu dira.

